
Instrución 4/2026, do 17 de setembro, da Vicerreitoría de Titulacións e 

Internacionalización, sobre a comprobación dos requisitos de permanencia 

no curso académico 2026/27. 

PREÁMBULO 

A Normativa que regula a progresión e a permanencia do estudantado de grao e 

mestrado universitario na Universidade da Coruña, aprobada polo Consello de 

Goberno do 28 de maio de 2025, establece os requisitos de permanencia 

aplicables ao estudantado, así como os procedementos que deben seguirse no 

caso do seu incumprimento. 

A aplicación destes requisitos no proceso de matrícula require a implantación na 

aplicación de xestión académica dos controis necesarios para identificar 

correctamente as distintas situacións previstas na normativa. As limitacións 

técnicas actualmente existentes en SIGMA non permiten efectuar estes controis 

no curso académico 2026/27 con carácter xeral e coas garantías necesarias. 

Esta circunstancia afecta tanto á identificación dos posibles incumprimentos 

como á aplicación homoxénea dos procedementos derivados deles. Por este 

motivo, e co obxecto de garantir un criterio uniforme para todo o estudantado 

durante o curso académico 2026/27, establécense con carácter excepcional as 

seguintes instrucións. 

Artigo 1. Obxecto 

Esta instrución ten por obxecto establecer, para o curso académico 2026/27 os 

criterios relativos á comprobación dos requisitos de permanencia e as actuacións 

derivadas da súa aplicación na Universidade da Coruña. 

 

Artigo 2. Ámbito de aplicación  

Esta instrución será de aplicación ao estudantado de continuación de estudos de 

grao e mestrado universitario da Universidade da Coruña e ás unidades 

responsables da súa xestión académica durante o curso académico 2026/27. 

 

Artigo 3. Comprobación dos requisitos de permanencia 

Durante o curso académico 2026/27 non se realizará, no proceso de matrícula, 

a comprobación dos requisitos de permanencia do estudantado de continuación 

de estudos.  

Artigo 4. Solicitudes de permanencia 

O estudantado de continuación de estudos poderá formalizar a matrícula no 

curso académico 2026/27 sen necesidade de presentar unha solicitude de 

autorización especial de matrícula ou de autorización excepcional de 

permanencia. 

En consecuencia, as administracións dos centros e as UXAI non deberán iniciar 

nin tramitar un procedemento administrativo de autorización de permanencia, nin 

será necesario ditar unha resolución para autorizar a matrícula por este motivo. 

Artigo 5. Actuación na aplicación de xestión académica 

Cando a aplicación de xestión académica impida formalizar a matrícula por 

razóns relacionadas exclusivamente cos requisitos de permanencia, a 

administración do centro ou a UXAI correspondente deberá efectuar a actuación 

técnica necesaria en SIGMA para permitir a súa formalización. 

Esta actuación terá carácter exclusivamente técnico e instrumental e non suporá 

a tramitación nin a resolución dunha autorización especial de matrícula ou dunha 

autorización excepcional de permanencia. 

Se xa se recibiu algunha solicitude relacionada exclusivamente co 

incumprimento dos requisitos de permanencia para a matrícula do curso 

2026/27, non será necesario continuar coa súa tramitación como procedemento 

administrativo. Deberase comprobar unicamente se é preciso realizar a 

correspondente actuación técnica na aplicación para permitir a matrícula. 

Artigo 6. Efectos da matrícula 

A matrícula formalizada ao abeiro desta instrución non supón unha declaración 

de cumprimento dos requisitos de permanencia. 

A aplicación dos requisitos de permanencia en cursos académicos posteriores 

realizarase de acordo coa normativa vixente e cos criterios que, de ser o caso, 

se establezan para a reanudación dos correspondentes controis. 

Artigo 7. Situacións resoltas en cursos anteriores 

O establecido nesta instrución non deixa sen efecto as situacións individuais 

resoltas en cursos académicos anteriores. 

En consecuencia, o estudantado que fose apartado temporalmente dunha 

titulación mediante unha resolución ditada con anterioridade e para o que aínda 

non transcorrese o período establecido na dita resolución non poderá 

matricularse novamente nos mesmos estudos ata que transcorra o período que 

lle resulte aplicable. 

Antes de realizar unha actuación técnica que permita a matrícula nestes 

supostos, a administración do centro ou a UXAI deberá comprobar a resolución 

ditada e verificar se xa transcorreu o período establecido nela. 

Artigo 8. Consultas 

As dúbidas que poidan xurdir respecto de situacións individuais deberán 

trasladarse ao Servizo de Organización Académica antes de realizar unha 

actuación que permita a matrícula. 

Disposición final primeira. Habilitación  

Habilítase á persoa titular da Vicerreitoría de Titulacións e Internacionalización 

para interpretar e resolver as dúbidas que presente a aplicación desta instrución. 

 

O vicerreitor de Titulacións e Internacionalización 

Moisés Canle López 

